
Arrivæ dä gran nave, montan sciù

Duî deputæ do gran Guacanagari,

Cappo de quella tæra e da tribù,

I quæ ëan so confidenti e famigliari;

Presentan a l'Eroe in so nomme i ciù

Ricchi prodûti de quell'isoa e rari:

Gh'azzunzeivan a questi uña çentûa

Notabile pe-ô scimbolo e a fattûa.

Questa a l'ëa tûtta d'osso e travaggiâ

A stellettiñe e a circoli a straföu,

E pe mappa in to mezo gh'ëa fissâ

Uña faccia co-i denti e i eûggi d'öu;

Pe l'arte uña maveggia a l'ea stimâ,

E pe-a materia a l'ëa stimâ un tesöu,

E ghe davan a mascima importanza,

Perchè de paxe simbolo e d'alleanza.

L'Eroe de fæti ä stessa rescidenza

Do cappo ô l'ëa invitôu a un gran convito

Pe confermâ l'alleanza de presenza:

Voentea Colombo ô l'aççettò l'invito,

Ch'ô l'ëa per lê de tanta conseguenza,

E per l'impreisa d'utile infinito,

Disposto a corrispondighe co-a stessa

Grenerosa e cordiale gentilessa.

Allôa, s'accosta co-e piroghe ä scciatta

D'Europa a gente de qiell'isoa amena:

Tanti figgiêu n'attornian uña matta,

Pe-a coæ de vedde quarche strana scena;

Ne pe-ô mâ tante ascistan ä regatta

O gondole a Venezia, o gossi a Zena,

Quante canoe d'Indien stavan d'intorno

A-e træ nave spagnolle in quello giorno.

